
                            Қазақ әдебиеті туындыларындағы қазақ  дәстүрлері
Әр ұлт мәдениетінің ажырамас бөлігі – өзінің әдет-ғұрыптарын, салт-дәстүрлерін ұрпақтан-ұрпаққа сақтау. Қазақ халқының салты, дәстүрі мен ғұрыптары бірнеше ғасырлар бойы қалыптасты. Қазақ дәстүрлері мен әдет-ғұрыптарына көшпелі өмір салты мен мұсылман діні үлкен әсер еткен. Қазіргі уақытта жас ұрпақтың өткен тарихқа деген қызығушылығы қайта жанданып отыр. Бұл – табиғи қажеттілік, өйткені адамдар өздері туған, өмір сүретін жердің тарихын білуі керек, болашақ ұрпағына дәстүрді, салтты жеткізуі керек. Уақыт өткен сайын біздің бабаларымыздың өткені туралы соғұрлым қиындай түсетіні анық: себебі кейбір салттар ұмыт болады, не болмаса заманға сай өзгерістерге ұшырап отырады. Сондықтан, қазақ халқының мәдени мұрасын, дәстүрлері мен әдет-ғұрыптарын сақтау, зерттеу – өзектілігін жоғалтпайтын міндеттердің бірі. Батыр жазушы Бауыржан Момышұлы өз жазбаларында: «Мен өзімнің ұрыстағы тәжірибемнен солдаттың басында жауынгерлік қасиетті тәрбиелеуде халықтардың басынан өткен жауынгерлік жолдары мен ұлттық дәстүрлердің маңызы зор екеніне көзім жетті», - деген екен. Демек, салт-дәстүр – қазақ халқының мызғымас заңы деп қабылдағанымыз  жөн.
Белгілі қоғам қайраткері, заңгер Н.Шайкенов: «Ұлт дәстүрі – заңнан биік», - деген. Яғни, салт-дәстүрін сақтай білген ел – мықты да тұғыры биік ел. Қазақ жұрты ұрпақтан ұрпаққа үлгіні жөн-жосықпен, әдепті ырым, тыйыммен ұлт қасиетін салт-дәстүрмен, өнегені әдет-ғұрыппен тәрбиелеп, бойларына сіңіріп өсірген. Ұлттық тәлім, салт-сананың адамгершілік тәрбиесіндегі ең сенімді жол екенін дәлелдеп берді. Осы жол арқылы Отансүйгіштік, ерлік, жомарттық, жанашырлық, жоғары адами қасиеттер дарыды. 
Қазақ мәдениеті, қазақ халқының тұрмысы жазушы Мұхтар Әуезовтің «Абай жолы» романында кеңінен көрініс тапқан. Бұл қазақ әдебиетінің алғашқы тарихи романы болып табылады. Роман-эпопеяда автор қазақ халқын, оның ұлттық салт-дәстүрлерін энциклопедиялық деңгейде жан-жақты көрсеткен. Мұнда халқымыздың этнографиялық, діни, мәдени дәстүрлері бар: жазғы жайлауға көшу, үйлену тойлары және құдалық, өлім, жоқтау, жұт, сайлау, билік ету, табиғат пен аң аулау, және тағы басқалары. Бұл дәстүрлерде ата-бабалардың ғасырлық даналығы, барлық өмірлік кезеңдеріне қатысты салттары бар: туылғаннан бастап өлімге дейін. Мұхтар Әуезов ең танымал әдет-ғұрыптар, отбасындағы маңызды оқиғаларға қатысты дәстүрлерді өте қанық етіп сипаттайды. Алғашқы томның «Өрде» деген бөлімінде жазушы қалың мал дәстүрін баяндайды. Қазақ халқының менталитетін диалогтар, салыстыру, адамдардың пікірі арқылы толық көрсетіп өткен:
«...Қалыңмал басы Алшынбайдың өзіне арналған кесек күміс – бесік жамбы. Бұл ілу деп аталып еді. Осыдан он жыл бұрын Алшынбай аулына Құнанбай кеп құда түсіп, Ділдәні Абайға айттырған уақытта, бас құда Құнанбайға киіт деп, Алшынбай ауылы күміс тартқан. Ол күмістің аты – тайтұяқ, мына бесік жамбыдан кіші еді. Құда, құдағи келген күні түнде-ақ барлық кең жазық сый құдалардың қандай мырзалықпен келіп қалғанын білген еді. Сол түннің өзінде Алшынбайдың барды аямай, мырзалыққа мырзалық орай етіп  көсілетіні мәлім болған...»
Қалың малға байланысты жазушы Спандияр Көбеевтің «Қалыңмал атты үлкен романы бар. «Мен ат-тон айыбымен қалың мал қайтартпақшы болдым ғой» (С.Көбеев). Романда қалың мал дәстүрінің әлегімен қатар, оның қоғам үшін проблемалық сипатын да көрсетіп өткен. Құда түсу рәсімінен кейін, дала заңы бойынша, күйеу жігіт «қалың мал» төлеуге тиісті саналған. Бұл – бұзылмаған ежелгі дәстүрлердің бірі. Оның мөлшерін екі жақ келісе отырып шешетіні белгілі. Деректерге сүйенсек, қалың малдың «қырық жеті», «отыз жетінің бүтіні», «отыз жеті», «отыз жетінің жартысы», «жақсылы отыз жеті», «жиырма жеті», «он жеті», «домалақ қалың мал», «домалақ бата» сияқты түрлері болған. Одан бөлек той мал, сүт ақы, күйеу апаратын ілу (жоғарыдағы мысалда сипатталған), өлі-тірі апаратын, тағы басқа көптеген бағалы кәде, жоралар да болады. Кеңес үкіметі заманында «қызды малға сату» деген айып та тағылған болатын. Ал шын мәнінде, қыздың жасауы «қалың мал» мөлшерінен кем болмаған.
Қазақ жастарын тәрбиелеуде салт-дәстүрдің алатын орны зор. Уақыт сынынан өткен олар ұлттық болмыстың қалыптасуына негіз болады. Бір қызығы, қазақ қашанда салт-дәстүрді мызғымас нәрсе емес, тарихта өзгеріске ұшырайды деген пікірде болған. Оған дәлел: «Әр дәуірдің салты басқа, иттері қара қасқа» деген халық даналығы.  Әрбір жаңа ұрпақ ең жақсы дәстүрлерді сақтауға ұмтылады, бұл олардың түп-тамырын, шығу тегін есте сақтауға және ата-бабаларын құрметтеуге мүмкіндік береді. Қазақ халқының VI-VIII ғасырлардағы Орхон-Енисей көне жазба ескерткіштерінен бастап ғасырлар қойнауынан бастау алған мол рухани мұрасы бар. Қазақстан – қыран қанатының елі. 
Қорыта айтқанда, қазақ халқының әрбір дәстүрінің түбінде үлкен мағына, терең мән жатыр. Мұның барлығы да өскелең ұрпақты тәрбиелеуде зор құндылық, құнды тәрбие құралы екені анық.
Дана халықтың қалыптастырған әдет-ғұрып пен жөн-жосықты біліп, үйрену және күнделікті өмірде қолдану –адастырмас сара жол. Мұны отбасында ата-ана, мектепте ұстаз, көпшілік ортада ақсақалдар жастарға үйретіп, айтып отырса, ұтарымыз көп болар еді.

